
Shri Sharabheshvara Kavacham

శ్రీశరభేశ్వరకవచమ్

(శరభకవచమ్)

ఓం శ్రీగణేశాయ  నమః ।
శ్రీ దేవ్యువాచ ।
సర్వజ్ఞ సర్వమన్త్రస్య  సర్వాచార్య శివ ప్రభో  ।
శరభం కవచం దివ్యం సర్వరక్షాకరం పరమ్ ॥ ౧॥
వజ్రపఞ్జర   నామాఖ్యం వద మే కరుణాకర ।
శ్రీశివ  ఉవాచ ।
వక్ష్యామి శ‍ృణు దేవేశి సర్వ లక్షణమద్భుతమ్ । (శ‍ృణు తే దేవి)
శారభం కవచం నామ్నా చతుర్వర్గఫలప్రదమ్   ॥ ౨॥
శరభ-సాలువ-పక్షిరాజాఖ్య కవచస్య తు । (శరభశాలువ)
సదాశివ ఋషిశ్ఛన్దో బృహతీ శరభేశ్వరః ॥ ౩॥
దేవతా ప్రణవం  బీజం ప్రకృతిః  శక్తిరుచ్యతే  ।
కీలకం పక్షిరాజాయ సర్వరక్షాకరోవిభుః ॥ ౪॥
పర-ప్రయోగ -శాన్త్యర్థ సర్వశత్రునివృత్తయే  ।
చతుర్వర్గార్థ  -సిధ్యర్థే వినియోగోఽథ భావనా ॥ ౫॥
ధ్యానమ్ ।
రక్తాభం సుప్రసన్నం  త్రినయనమమృతోన్మత్త  భాషాభిరామమం
కారుణ్యామ్భోధిమీశం వరదమభయదం చన్ద్రరేఖావతంసమ్  । (శరభమభయదం)
శఙ్ఖ -ధ్మాతాఖిలాశా ప్రతిహతవిధినా  భాసమానాత్మ-భావం (శఙ్ఖధ్వానాఖిలాశా )

సర్వేశం సాలువేశం ప్రణతభయహరం  పక్షిరాజం నమామి ॥ ౬॥ (సర్వేశంశాలువేశం)
ఓం శ్రీ శివః పురతః పాతు మాయాధీశస్తు పృష్ఠతః  ।
పినాకీ దక్షిణం పాతు వామపార్శ్వం మహేశ్వరః ॥ ౧॥
శిఖాగ్రం  పాతు మే శమ్భుర్నిటిలం పాతు శఙ్కరః ।
ఈశ్వరో వదనం పాతు భ్రువోర్మధ్యం  పురాన్తకః ॥ ౨॥

శ్రీశరభేశ్వరకవచమ్

భ్రువౌ  పాతు మమ స్థాణుః  కపర్దీ పాతు లోచనే ।
శర్వో మే శ్రోత్రయోః   పాతు వాగీశః పాతు లమ్బికామ్ ॥ ౩॥ (శ్రోత్రకే   పాతు)

నాసయోర్మే వృషారూఢో నాసాగ్రం  వృషభధ్వజః । (నాసికే,నాసాగ్రే )
స్మరారిః పాతు మే తాల్వేరోష్ఠయోర్భక్తవత్సలః  ॥ ౪॥
జిహ్వాం మమ సదా పాతు సర్వవిద్యా ప్రదాయకః  ।
పాతు మృత్యుఞ్జయో  దన్తాన్చిబుకం పాతు భూతరాట్ ॥ ౫॥
పరమేశః కపోలౌ మే త్రికం  పాతు కపాలభృత్ ।
కణ్ఠం  పశుపతిః పాతు శూలీ పాతు హనూ మమ ॥ ౬॥
స్కన్ధద్వయం  హరః పాతు ధూర్జటి  పాతు మే భుజౌ ।
భుజసన్ధిం  మహాదేవ ఈశానో మే ప్రకూపరే  ॥ ౭॥
మధ్యసన్ధీ జగన్నాథః ప్రకోష్ఠే  చన్ద్రశేఖరః  ।
మణిబన్ధౌ త్రినేత్రో  మే భీమః పాతు కరస్థలే  ॥ ౮॥
కరపృష్ఠే మృడః పాతు రుద్రోఽగుంష్ఠద్వయే   మమ ।
ఉమాసహాయస్తర్జన్యౌ  భర్గో మే పాతు మధ్యమే ॥ ౯॥
అనామికే కరాలాస్యః కాలకణ్ఠః  కనిష్ఠికే  ।
గఙ్గాధరోఽఙ్గులీపర్వాణ్యప్రమేయో    నఖాని మే ॥ ౧౦॥
వక్షస్తత్పురుషః పాతు కక్షే దక్షాధ్వరాన్తకః ।
అఘోరో హృదయం పాతు వామదేవ స్తనద్వయమ్ ॥ ౧౧॥
భాలదృక్ జఠరం పాతు నాభిం నారాయణప్రియః  ।
కుక్షౌ ప్రజాకరః  పాతు కుక్షిపార్శ్వే మహాబలః ॥ ౧౨॥
సద్యోజాతః కటీ పాతు పృష్ఠభాగం  తు భైరవః  ।
మోహనోజఘనం పాతు గుదం మమ జితేన్ద్రియః  ॥ ౧౩॥
ఊర్ధ్వరేతా  లిఙ్గదేశం  వృషణం విశ్వమోహనః ।
ఊరూద్వయం భవః పాతు జానుయుగ్మం భవాన్తకః ॥ ౧౪॥ (ఊరుయుగ్మం హరః
పాతు)

హుఙ్కారః పాతు మే జఙ్ఘే ఫట్కారో మమ గుల్ఫకే ।
వషట్కారః పాదపృష్ఠే వౌషట్కారోఽఙ్ఘ్రిణస్తలే  ॥ ౧౫॥ (ఖట్కారః)

శ్రీశరభేశ్వరకవచమ్

స్వాహాకారోఽఙ్గులీపార్శ్వే  స్వధాకారోఽఙ్గులీర్మమ  ।
త్వరితః సర్వ సన్ధీన్మే  రోమకూపాణి సింహజిత్ ॥ ౧౬॥ (త్వరితః సన్ధిబన్ధం   మే)

త్వచం పాతు మనోవేగః కాలజిద్రుధిరం  మమ ।
పుష్టిదః  పాతు మే మాంసం మేదో మే స్వస్తిదోఽవతు ॥ ౧౭॥
సర్వాత్మాస్థిచయం  పాతు మజ్జానం  మే జగత్ప్రభు । (మజ్జాం  మమ)

శుక్రం  వృద్ధికరః  పాతు బుద్ధిం  వాచామధీశ్వరః ॥ ౧౮॥
మూలాధారామ్బుజం పాతు భగవాన్శరభేశ్వరః ।
స్వాధిష్ఠానమజః  పాతు మణీపూరం హరిప్రియః  ॥ ౧౯॥
అనాహతం సాలువేశోవిశుద్ధం  జీవనాయకః । (శాలువేశోవిశుద్ధం )
సర్వజ్ఞానప్రదోహ్యాజ్ఞాం    లలాటం మే సదాశివః ॥ ౨౦॥ (ప్రదో  దేవో)

బ్రహ్మరన్ధ్రం   మహాదేవః పక్షిరాజోఽఖిలాత్మవాన్ ।
సర్వలోకవశీకారః పాతు మాం పరగర్వజిత్ ॥ ౨౧॥
వజ్ర -ముష్టి -వరాభీతిహస్తః కాలాభ్రసన్నిభః  ।
విజయా సహితః పాతు చైన్ద్రీం   కకుభమగ్నిజిత్ ॥ ౨౨॥
శక్తి -శూల-కపాలాసిహస్తః సౌదామినీప్రభః  ।
జయాయుతో మహాభీమః పాతు వైశ్వానరీం  దిశమ్ ॥ ౨౩॥
దణ్డాసి -ముసలం-హాల-పాశాఙ్కుశ కరామ్బుజః । (దణ్డాసి -ముసలీ సీర)
యమాన్తకోఽజితాయుక్తోయామ్యీంపాతుదిశం మమః॥౨౪॥ (కామాన్తకోఽజితాయుక్త్ఱః
దిశం యామ్యాం సదాఽవతు)

ఖడ్గ -ఖేటాసి-పరశుహస్త-శత్రువిమర్దనః   । (ఖేటాగ్ని)
అపరాజితయాయుక్తః సదావ్యాన్నైరౄతిం  దిశమ్ ॥ ౨౫॥
పాశాఙ్కుశ-ధనుర్బాణ-పాణి-ఘోణియుతోఽగ్రకః  ।
హరిద్రాభోఽనిశం  పాయాద్వారుణీం దిశమాత్మజిత్ ॥ ౨౬॥
ధ్వజ-చక్రయుతోదారిభుజో  దుర్గా యుతోఽర్గలః  । (ధ్వజఛత్రగదాకున్త )
చణ్డవేగః  శివః పాయాత్సతతం మారుతీ దిశమ్ ॥ ౨౭॥
గదాస్త్రగ్వరదాభీతి  కరామ్భోజ శ్రియాయుతః  । (గదాక్షర)
కనకాభో మహాతేజః పాతు కౌబేరకీదిశమ్ ॥ ౨౮॥

త్రిశూలాహి -కపాలాగ్నిదోస్తలో విద్యయాయుతః ।
భస్మోద్ధూలితసర్వాఙ్గ  ఐశీం పాత్వపరాజితః ॥ ౨౯॥ (సర్వాఙ్గో దిశం పాతు
శివప్రియామ్ )

జపాస్త్రక్పుస్తకామ్భోజ  కమణ్డలుం  కరామ్బుజః । (జపస్రక్ )
ఊర్ధ్వం  పాతు గిరాయుక్తః సర్వభూతహితేరతః ॥ ౩౦॥
శఙ్ఖ -చక్ర -గదాఽభీతి-హస్తః పద్మాయుతోఽవ్యయః ।
కాలాఞ్జనసమోనీలః  పాతాలం పాత్వనారతమ్ ॥ ౩౧॥ (నీలాఞ్జనో )

అనుక్తా విదిశః పాతు సాలువో నారసింహజిత్ ।
శరభః పాతు సఙ్గ్రామే  యుద్ధే వైరికులాన్తకః  ॥ ౩౨॥
సర్వసౌభాగ్యదః పాతు జాగ్రత్స్వప్నసుషుప్తిషు  ।
సర్వసమ్పత్ప్రదః పాతు ధనధాన్యాదికం మమ ॥ ౩౩॥
సన్తానదః సుతాన్పాతు దారానాయుష్కరోఽనిశమ్ । (పుత్రానాయుషకరో )

బన్ధూన్వృద్ధికరః   పాతు గృహం సర్వవశఙ్కరః ॥ ౩౪॥
గ్రామం  గ్రామేశ్వరః  పాతు రాజ్యం పాతు దిగమ్బరః ।
రాష్ట్రం  శాన్తికరః పాతు రాజానం ధర్మశాసకః ॥ ౩౫॥
మార్గం  దుష్టహరః  పాతు ధర్మకర్మాణి భైరవః  ।
బటుకః పాతు మే సర్వం త్ర్యవస్థాసు   భయేషు చ ॥ ౩౬॥
స్పర్శ-వీక్షణ-సంయుక్తః ప్రాణరక్షాం  మనోజవః ।
ప్రధానమూర్తిభావశ్చ  ప్రాసాదేష్వాశుసిద్ధికృత్   ॥ ౩౭॥
సాధకః ప్రణవం  బీజం నమో భగవతేతి చ । (ప్రణవం  ధ్యాయాన్ జ్వలద్ద్విః
ప్రజ్జ్వలద్వయమ్  )

ప్రతినామ  చతుర్థ్యన్తం   స్పర్శ ఇత్యభిధీయతే ॥ ౩౮॥ (ప్రత్యావృత్తి  చతుర్థ్యన్తం  )
ద్విర్జ్వల -ప్రజ్వలే  సాధ్యం సాధయ ద్విర్ద్వి  రక్ష తత్ ।
సర్వదుష్టేభ్యో  హుం ఫట్ స్వాహాన్తయుగ్వీక్షణమ్ ॥ ౩౯॥
స్పృశన్ పశ్యన్ జపం కృత్వా ప్రతిస్థానం   సమాహితః । (స్పర్శం స్పర్శం జపం)
ప్రార్థయేదఖిలం   స్వేష్టం  హృదిస్థం  సాలువేశ్వరమ్ ॥ ౪౦॥ (శాలువేశ్వరమ్)

యే గ్రామఘాతకాః  క్రూరాః  కపటా దౌష్టికా  భటాః । (కపటా దుర్మదా గ్రహాః )
తస్కరాః శత్రవః  క్రుద్ధా  వధే సక్తాః పలాశనాః ॥ ౪౧॥

ఛద్మచారాః విటాః భ్రష్టాస్దివాచర   -నిశాచరాః ।
తే సర్వే పక్షిరాజస్య పక్షవాతపరాహతాః ॥ ౪౨॥
స్త్రీ -బాల-సహితాః క్షిప్రం  పితృ-మాతృ కులాన్వితాః ।
భగ్నచిత్తా గతస్థానా యాన్తు దేశాన్తరం స్వయమ్ ॥ ౪౩॥ (జగస్థానా యాన్తు)
యే చ దుష్టగ్రహా   రక్షః-పిశాచాః దేవయోనయః । (యే తు దుష్టాహా  యక్షాః)
చతుఃషష్టిగణాః  సప్తసప్తత్యున్మాదకా  గ్రహాః  ॥ ౪౪॥ (మత్తకా గ్రహాః )
అష్టాశీతి  మహాభూతాః సప్తకోటి మహాగ్రహాః  ।
నవతి జ్వరభేదాశ్చ శతభేదాశ్చ కృత్తికాః ॥ ౪౫॥ (శతభేదాశ్చ కృత్రిమాః  )
పఞ్చాశద్ గణనాథాశ్చ నియుతా కృత్రిమా  గ్రహాః  ।
ప్రేతారూఢాస్త్రయస్త్రింశత్పిణ్డదాన     పరాయణాః ॥ ౪౬॥
అయుతం క్షుద్ర -భేదాశ్చ చత్వారింశచ్ఛివాహ్వయాః ।
ద్వాత్రింశద్వహ్నివక్త్రాశ్చ   త్రింశన్మార్జారవక్త్రకాః    ॥ ౪౭॥
చతుఃషష్ట్యాఖురూపాశ్చ  యే చాన్యే క్షుద్రయోనయః  ।
తే సర్వే సాలువేశస్య శఙ్ఖ -నిఃస్వన-మోహితాః ॥ ౪౮॥ (శాలువేశస్య)
విషణ్ణాః  ఖిలతఃస్వాన్తాః ప్రాణ -త్రాణ -పరాయణాః ।
గచ్ఛన్తు సమ్ప్రయోక్తారో దేశాన్తరమనిచ్ఛయా ॥ ౪౯॥ (సత్ప్రయోక్తారో)

యే చమూషక-వైడాలాః  శునకోరగవృశ్చికాః ।
ఆశీవిషాః శివా వ్యాలా వ్యాఘ్ర -ఋక్షేభసూకరాః ॥ ౫౦॥ (శూకరాః)
గృధ్రాః  శ్యేనాః ఖగాః కఙ్కా దంశకా భ్రంశకా  మృగాః । (కాకదంశకా భృశకా గ్రహాః )
ఏతే శరభహస్తాగ్ర -నఖ-క్షతవిమోక్షగాః ॥ ౫౧॥
స్రవద్రక్తతలాసిక్తాః    శిలాతలనిపీడితాః ।
సమ్భిన్నతనవః శీఘ్రం  నశ్యత్ఖిలదుశ్చరాః  ॥ ౫౨॥
న దంశన్తూరగాః  క్వాపి నాతివాతోఽపి వీజతు । (నాతివాతోఽపి ధాతు చ)
న దహత్వసహో వహ్నిరాయాన్త్వాపో న చాధికాః ॥ ౫౩॥
న వర్షత్వతివృష్టిశ్చ   న పతత్వశనిః క్వచిత్ ।
నాక్రామత్వపమృత్యుశ్చ  నాస్త్యుత్పాతం కదాచన ॥ ౫౪॥
న భ్రియన్త్వమ్భసి  జనా న భవత్వశుభం క్వచిత్ ।

న వదన్త్వసహం వాక్యం జన్తవో మమ దేశకే ॥ ౫౫॥
నాస్తి వైరం  తు జన్తూనామన్యోఽయం  రాజకే మమ ।
భవన్తు సుఖినః సర్వే నార్యః సన్తు పతివ్రతాః  ॥ ౫౬॥ (సర్వే సర్వాః సన్తు)
సర్వాః సూయన్తు సత్పుత్రాన్పుత్రీశ్చ   శుభలక్షణాః ।
సర్వే దేవాశ్చ నన్దన్తు  సన్తు కల్యాణకారకాః ॥ ౫౭॥
రాజన్వతీ మహీ చాస్తు రాజా భవతు ధార్మికః ।
ససంస్త్రవం -పయోగావః ఫలన్త్వోషధయోఽధికమ్ ॥ ౫౮॥ (సంస్రవన్తు  పయో)

భవన్తు ఫలదా వృక్షాః సిద్ధిర్భవతు  మేఽఖిలా ।
మమాస్తు తరసా నూనమాత్మజ్ఞానమచఞ్చలమ్  ॥ ౫౯॥
మహాక్రోధ -మహాలోభాః సమదా లోభ మత్సరాః । (మోహ మత్సరాః)
న సన్తు క్వాపి మే సర్వే భగవన్కరుణానిధే ॥ ౬౦॥ (నాక్రామేయుశ్చ  సర్వేశ్)
శరభేశ్వర విశ్వేశ పక్షిరాజ దయానిధే ।
దేహి మే హ్యచలాం భక్తి ప్రణతోఽస్మి  పునః పునః ॥ ౬౧॥
గౌరివల్లభ  కామారే కాలకూటవిషాదన ।
మాముద్ధరాపదమ్భోధేస్త్రిపురఘ్నాన్తకాన్తక   ॥ ౬౨॥
సాలువేశ (శాలువేశ) జగన్నాథ సర్వభూతహితే రత । (శాలువేశ)
పాహి మాం తరసా చౌరాన్దుష్టాన్నాశయ   నాశయ ॥ ౬౩॥ (త్రాహి  మాం తరసా
ఘోరాన్)
కాలభైరవ  విశ్వేశ విశ్వరక్షాపరాయణ ।
రక్ష మూషక-చౌరేభ్యో ధాన్యరాశిమిమం ప్రభో  ॥ ౬౪॥ (మూషికచోరేభ్యో)
పక్షిరాజ మహాదేవ ప్రణతార్తివినాశన  ।
మదీయాని పదార్థాని  నిత్యం పాలయ పాలయ ॥ ౬౫॥
సర్వజ్ఞ సర్వలోకేశ సర్వదుష్టవినాశన  ।
తస్కరేణ హృతం వస్తు ద్రుతం  దాపయ దాపయ ॥ ౬౬॥
యే మర్మవాదినః క్షుద్రాః  ఛిద్రోపద్రవకారకాః   । (యే మర్మఘాతినః)
సర్వాచార-పరిభ్రష్టా  మానహీనాశ్చ రోధకాః ॥ ౬౭॥ (సర్వాచారపరిత్యక్తాః)
తే సర్వే సాలువేశస్య ముసలాయుధచూర్ణితాః  । (శాలువేశస్య)
నశ్యన్తు నిమిషార్ధేన  పావకావృతతూలవత్ ॥ ౬౮॥

యే జనా ద్రోహిణోఽశ్లాఘ్యాస్త్వకాలోచితభాషణాః   ।
(యే జనద్రోహిణోఽల్పాశ్చ  దురాలోచితభాషిణః)
సత్కర్మ విఘ్నకర్తారః శాన్త భర్త్సాపరాయణాః ॥ ౬౯॥
(సత్కర్మవిఘ్నకర్తారశ్చాసత్కర్మపరా నరాః)
తే సాలువేశ హస్తాగ్ర -ఖడ్గనిర్భిన్నదేహినః  । (శాలువేశహస్తాగ్రహస్తనిర్భిన్నదేహినః )
పతన్తు భూతలేయామ్యాం ప్రాణాస్తేషాం  ప్రయాన్త్వరమ్  ॥ ౭౦॥ (ప్రయాన్తు  వై )

త్వదఙ్ఘ్రి  ధ్యాన నిర్దగ్ధ  పాపకోశాయ మన్త్రిణే  । (పాపకోశాయ మే శివ)
మహ్యం ద్రుహ్యన్తి  యే తేషాం విభవాని క్షయన్త్వరమ్ ॥ ౭౧॥
త్వదాచారం పరం భక్తం సాధకానాం వివేకినమ్ ।
య ఆక్రమన్తి  సఙ్గ్రామే  తే గచ్ఛన్తు పరాహతాః ॥ ౭౨॥ (ఆక్రామన్తి  చ సఙ్గ్రామే )

త్వదీయేనైవ  మార్గేణ  సఞ్చరన్తం జపాతురమ్ । (మార్గేణ  చరతాం జపతాం సదా)

యే వదన్తి పరీవాదం భ్రాన్తాః  శీఘ్రం  భవన్తు తే ॥ ౭౩ ॥ (పరీవాదే)
త్వద్దాసమమలం  ధీరం యే మాం తర్జయితుం  బలాత్ ।
(త్వద్దాసముఖ్యం  మాం ధీరం తర్జయన్తి  బలాచ్చ యే)

మనసా యే న మన్యన్తే తత్స్వాన్తం భ్రమతు  క్షణాత్ ॥ ౭౪॥ (మనసా యేఽవ్మన్యన్తే)
మనసా కర్మణా వాచా యే కుర్వన్త్యతిదుఃసహమ్ ।
తే మహాశోకరోగాబ్ధౌ పతన్త్వాశు శివాజ్ఞయా  ॥ ౭౫॥
మదీయాని పదార్థాని  గృహీతుంయోఽవలోకతే । (గ్రహితుం )
తత్క్షణాదేవ  నష్టాక్షో  భవత్వాశ్వీశ్వరాజ్ఞయా  ॥ ౭౬॥ (భవత్వాశు శివాజ్ఞయా )

మదీయం ద్రవ్యమాదాయ యే గచ్ఛన్తీహ తస్కరాః ।
సింహారి-పాశ-సమ్బద్ధాస్తే   చరన్తు ప్రదక్షిణమ్  ॥ ౭౭॥ (పాశసమ్బన్ద్ధాత్  తే)
సీమాతీతాశ్చ యే చౌరా గృహీతద్రవ్యసఞ్చయాః  । (సీమాన్తరగతాశ్చోరా)

అవశావయవాస్తే తు ఆగచ్ఛన్తు శివాజ్ఞయా  ॥ ౭౮॥ (చ గచ్ఛన్తు శరభాజ్ఞయా )

తస్కరాః నిమ్నగాతీతాః స్వాన్త-ధాన్య-ధనాధికాః ।
(తస్కరా యేఽపగృహ్ణన్తి   మమ ధాన్యధనాదికమ్)

పక్షిరాజాఙ్కుశాకృష్టాః  సమాగచ్ఛన్తు మద్గృహమ్  ॥ ౭౯॥
(పక్షిరాట్ క్రోడికాకృష్టాః   సమాగచ్ఛన్తు తే ద్రుతమ్ )

సమాహృత-పదార్థాద్యా  దేశాతీతాశ్చ తస్కరాః ।
శరభేశ-హలాకృష్టాస్తే   ఆగచ్ఛన్తు వై ద్రుతమ్  ॥ ౮౦॥
చౌరా గ్రహీతుముద్యుక్తాః  సమాగచ్ఛన్తి మద్గృహే  ।
తే సాలువేశపక్షోత్థవాతైర్గచ్ఛన్తు    సత్వరమ్ ॥ ౮౧॥ (శాలువేశపక్షోత్థవాతైర్గచ్ఛన్తు   )
శాన్తం వివేకినం భక్తం త్వదఙ్ఘ్రి  ధ్యానతత్పరమ్ ।
బ్రువన్తి  యే సహప్రాణాస్తేషాం యాన్తి యమీం పురీమ్ ॥ ౮౨॥
(ద్రుహ్యన్తి  య ఇహ ప్రాణాస్తేషాం యాన్తు యమం శివ)
షట్త్రింశత్కోష్టకే   యన్త్రే రేఖాశూలాగ్రసాధ్యకే  ।
స్వేచ్ఛామన్త్రం  లిఖిత్వా తు జపేదారాధ్య సాధకః ॥ ౮౩॥
మధ్యే పాశాఙ్కుశే వహ్ని సాధ్య నామ లిఖేత్క్రమాత్ ।
ఉదఙముఖః సహస్త్రం  తు రక్షణాయ జపేన్నిశిః ॥ ౮౪॥
నష్టాహరణకే  పఞ్చరాత్రం  పశ్చిమ-దిఙ్ముఖః ।
మారణే సప్తరాత్రం  తు దక్షిణాభిముఖో జపేత్ ॥ ౮౫॥
రోగనిగ్రహణే  చాష్టరాత్రమాగ్నేయదిఙ్ముఖః   ।
ఇతి గుహ్యం మహామన్త్రం  పరమం సర్వసిద్ధిదమ్  ॥ ౮౬॥
శరభేశాఖ్యకవచం చతుర్వర్గఫలప్రదమ్   ।
ప్రత్యహం  ప్రతిపక్షం  వా ప్రతిమాసమథాపి  వా ॥ ౮౭॥
యోజపేత్ప్రతివర్షం  వా వరేణ్యః స శివో భవేత్ ।
ఏవం హి జపతః పుంసాం పాతకం చోపపాతకమ్ ॥ ౮౮॥
తత్సర్వం లయమాప్నోతి రవిణా తిమిరం యథా ।
దశాబ్దం  యో జపేన్నిత్యం ప్రాతరుత్థాయ   సాధకః ॥ ౮౯॥
సర్వసిద్ధిం  సమాశ్లిష్య  దేహాన్తే స శివో భవేత్ । (సర్వసిద్ధిం  సమాశ్రిత్య )
త్రికాలం  ధ్యానపూర్వం తు జపేద్ద్వాదశవార్షికమ్   ।
కాయేనానేన సో దేవి జీవన్ముక్తో భవేన్నరః ॥ ౯౦॥ (జీవన్ముక్తో భవేచ్ఛివే)
శతవారం జపేన్నిత్యం మణ్డలం  యో వరాననే ।
సోఽణిమాదిగుణాన్ప్రాప్య విచరేత్స్వేచ్ఛయా సదా ॥ ౯౧॥
అతలాదిధరణ్యాది భువనాని చతుర్దశ  । (అతలాదిధరణ్యన్తర్భువనేషు తథోపరి)
విచరేత్కామతః సర్వైః  పూజ్యమానో యథాసుఖమ్ ॥ ౯౨॥ (విచరేత్కామగః)

త్రిమాసం యో జపేన్నిత్యమష్టోత్తరసహస్రకమ్    ।
సహసా శరభేశస్య సారూప్యం లభతేఽమ్బికే ॥ ౯౩॥
షణ్మాసం యో జపేద్దేవి  ప్రయతస్తు  దృఢవ్రతః  ।
మద్రూపధారకో  మర్త్యః సర్వసిద్ధిప్రదాయకమ్   ॥ ౯౪॥
(మద్రూపధారకైర్మత్యైః    సహసిద్ధిప్రదాయకైః   )
మమ లోకే సమ్పూజ్యో విష్ణులోకే  విశేషతః ।
బ్రహ్మలోకే  చ రమతే సర్వత్ర న నివార్యతే ॥ ౯౫॥
ఇన్ద్రాగ్నియమరక్షేశజలేశపవనైః   సహ ।
సోమేశైః  సహ రుద్రేశైర్దిశామ్పాలైః     స పూజ్యతే ॥ ౯౬॥ (సోమేశానకలక్ష్మీశైర్దిశామ్  )

ఆదిత్య-సోమ-పృథ్వీజ-బుధ-శ్రీగురు -భార్గవైః   ।
పూజ్యతే స గ్రహైః   సర్వైస్సశని -రాహు-కేతుభిః ॥ ౯౭॥
భృగ్వఙ్గిరః -పులస్త్యైశ్చ -పులహాత్రి మరీచిభిః । (పులహాది)
దక్ష-కశ్యప-భృగ్వాద్యైర్యోగిభిశ్చ  స పూజ్యతే ॥ ౯౮॥
(దక్షకాశ్యపక్రత్వబ్జయోనిభిః   స చ పూజ్యతే)
భైరవైర్వసుభీ   రుద్రైరాదిత్యైర్బాలఖిల్యకైః    ।
దిగ్గజైశ్చ   మహానాగైర్దివ్యాస్త్రైర్దివ్యవాహనైః      ॥ ౯౯॥
మాహేశ్వరైర్మహారత్నైః   కామధేను-సురద్రుమైః   ।
సరిద్భిః సాగరైః  శైలైర్దేవతాభిస్తపోధనైః     ॥ ౧౦౦॥
దానవై రాక్షసైః  క్రూరైః   సిద్ధ -గన్ధర్వ -కిన్నరైః  ।
యక్ష-విద్యాధరైర్నాగైరప్సరోభిశ్చ   పూజ్యతే ॥ ౧౦౧॥
అపస్మార-గ్రహైర్భీమైరున్మతైర్బ్రహ్మరాక్షసైః      ।
వేతాలైః  ఖేచరైర్మర్త్యైః   కూష్మాణ్డై రాక్షసగ్రహైః   ॥ ౧౦౨॥ (ఖేచరైర్క్రూరైః  )
జ్వాలావక్త్రైస్తమోహారైః    స్త్రీగ్రహైః    పావకగ్రహైః   ।
భూత-ప్రేత -పిశాచాద్యైర్గ్రహైః    సర్వైః  స పూజ్యతే ॥ ౧౦౩॥
బ్రాహ్మణైః   క్షత్రియైర్వైశ్యైః     శూద్రైరన్యైశ్చ   జాతిభిః । (శుద్రైరన్యైశ్చ   మానవైః )
పశు-పక్షి-మృగ-వ్యాలైః  పూజ్యతే సర్వజన్తుభిః ॥ ౧౦౪॥
కిమత్ర బహునా దేవి తవ వక్ష్యేఽహం యథాతథమ్ ।
మయా చ విష్ణునా  చైవ  విశ్వకర్త్రా చ కల్ప్యతే ॥ ౧౦౫॥ (విశ్వకర్త్రా చ పాల్యతే)

భవత్యా చ గిరా లక్ష్మ్యా బ్రహ్మాణ్యాద్యష్టమాతృభిః   ।
గణేశ్వరాదియోగీన్ద్రైర్యోగినీభిః  స పాల్యతే ॥ ౧౦౬॥
య ఇదం ప్రజపేద్భక్త్యా  తస్యాసాధ్యం న విద్యతే ।
కవచేన్ద్ర  మహామన్త్రం  జపేత్తస్మాదనుత్తమమ్ ॥ ౧౦౭॥
ఉచ్చాటనే మరుద్వక్త్రో విద్వేషే రాక్షసాననః ।
ప్రాగాననోఽభివృద్ధౌ  తు సర్వేష్వీశానదిఙ్ముఖః ॥ ౧౦౮॥
యోజపేత్కవచం నిత్యం త్రికాలం  ధ్యానపూర్వకమ్ ।
సర్వసిద్ధిమవాప్నోతి  సహసా సాధకోత్తమః ॥ ౧౦౯॥
శ్రీదేవ్యువాచ  ।
దేవ దేవ మహాదేవ శివ కారుణ్యవారిధే ।
పాహిమాం ప్రణతం  స్వామిన్ప్రసీద సతతం మమ ॥ ౧౧౦॥
సర్వార్థసాధనోపాయ  సర్వైశ్వర్యప్రదాయక   ।
సమస్తాపత్ప్రతీకార చన్ద్రశేఖర  తే నమః ॥ ౧౧౧॥
యత్కృత్యం తన్నకృతం యదకృత్యం కృత్యవదాచరితమ్ ।
ఉభయోః ప్రాయశ్చిత్తం  శివ తవ నామాక్షరద్వయోచ్చరితమ్ ॥ ౧౧౨॥
(నామాక్షరద్వితయమ్)

॥ ఇతి శ్రీ ఆకాశభైరవకల్పే  ప్రత్యక్షసిద్ధిప్రదే  
ఉమామహేశ్వరసంవాదే శరభకవచం సమ్పూర్ణమ్  ॥

॥ ఆకాశభైరవకల్పమ్  । ఏకచత్వారింశోఽధ్యాయః ॥
ఇతి శ్రీశరభేశ్వరకవచం  అథవా శ్రీశరభకవచం  సమ్పూర్ణమ్  ।

